
MINUTI

Il-Minuti ta’ Laqgħa Nru 17, li saret fit-12 ta’ Mejju 2025, ġew ikkonfermati.

RIŻOLUZZJONI DWAR TRASFERIMENT TA’ ART F’ĦAL LUQA LIL POLIDANO PROPERTIES LIMITED

IĊ-CHAIRPERSON (Onor. Ian Borg): Ngħaddu għat-tieni item fuq l-aġenda u nitlob lill-Ministru għall-Akkomodazzjoni Soċjali u Affordabbli sabiex iressaq ir-riżoluzzjoni.

[bookmark: _Hlk117171001]ONOR. RODERICK GALDES (Ministru għall-Akkomodazzjoni Soċjali u Affordabbli): Sur President, nipproponi:

“Billi d-domanda għall-akkomodazzjoni soċjali baqgħet waħda sinifikanti u għaldaqstant kull porzjon vijabbli ta’ art fil-pussess tal-Awtorità tad-Djar għandha tiġi utilizzata bl-aqwa mod possibbli, b’tali mod li l-potenzjal sħiħ tagħha jkun jista’ jitgawda mill-benefiċjarji tal-assistenza soċjali tal-Gvern ta’ Malta.

U billi l-Awtorità tad-Djar għandha fil-pussess tagħha medda ta’ art ġewwa Ħal Luqa, maqsuma f'żewġ porzjonijiet, sitwata fil-bnadi magħrufa bħala ‘Tad-Dukkiena’, liema art tikkonsisti fi spazju fabrikabbli li jkejjel b’mod kumuluttiv madwar tlett elef ħames mija u disa’ u sebgħin punt wieħed u ħamsin metru kwadrat (3,579.51m²), liema medda ta’ art hija aċċessibbli minn Triq il-Ġdida u minn Triq Mikielanġ Sapiano u qiegħda tiġi mmarkata fuq iż-żewġ pjanti tas-sit hawn annessi u mmarkati bħala ‘Dok. A’ u ‘Dok A1’.

U billi s-soċjetà Polidano Properties Limited (bin-numru tar-reġistrazzjoni C21689) għandha fil-pussess tagħha medda ta’ art konfinanti ma’ dik tal-Awtorità tad-Djar ġewwa Ħal Luqa fl-istess bnadi u aċċessibbli mill-istess toroq, liema art konfinanti tikkonsisti fi spazju fabrikabbli li jkejjel madwar elfejn, mija u tletin metri kwadrat (2130 m2) u li qiegħda tiġi mmarkata fuq il-pjanta tas-sit hawn annessa u mmarkata bħala ‘Dok. B’.

U billi kemm l-Awtorità tad-Djar u s-soċjetà Polidano Properties Limited issottomettew applikazzjonijiet separati għall-iżvilupp tal-artijiet rispettivi tagħhom quddiem l-Awtorità għall-Ippjanar, liema applikazzjonijiet għandhom in-numru tar-riferenza PA 02786/07 (Awtorità tad-Djar) u PA 06321/03 (Polidano Properties Limited). U billi l-Awtorità għall-Ippjanar iddeterminat li ż-żewġ medded ta’ art jiffurmaw spazju kontigwu wieħed ta’ żvilupp, u għaldaqstant dan jirrikjedi approċċ koordinat bejn il-partijiet għall-applikazzjonijiet rispettivi tagħhom.

U billi qamet tilwima bejn il-partijiet rigward is-sjieda ta’ medda ta’ art li tkejjel madwar seba’ mija u ħamsa u sebgħin punt tlieta u sebgħin metru kwadrat (775.73m2) li preżentament tifforma parti mill-medda ta’ art fil-pussess tal-Awtorità tad-Djar, liema pussess qiegħed jiġi kkontestat mis-soċjetà Polidano Properties Limited ġaladarba din tal-aħħar issostni li l-art hija proprjetà tagħha. Illi dawn it-tilwimiet kienu l-bażi ta’ diversi oġġezzjonijiet li saru mill-partijiet fil-konfront tal-applikazzjonijiet għall-iżvilupp sopraċitati quddiem l-Awtorità għall-Ippjanar.

U billi, wara t-tmiem ta’ negozjati bejn il-partijiet, l-Awtorità tad-Djar u s-soċjetà Polidano Properties Limited laħqu ftehim li jirtiraw l-oġġezzjonijiet li kellhom quddiem l-Awtorità għall-Ippjanar sabiex jiffaċilitaw l-iżvilupp taż-żewġ siti, u billi t-termini u l-kundizzjonijiet ta’ dan il-ftehim konċiljatarju ġie rifless, fost affarijiet oħra, fl-abbozz tal-kuntratt finali tat-trasferiment kif abbozzat, hawn anness u mmarkat bħala ‘Dok. MSAA1’.

Għaldaqstant, wara li ġie meqjus l-interess pubbliku ta’ dan l-iżvilupp u l-irtirar amikevoli tal-oġġezzjonijiet li kienu qegħdin jimblukkaw tali żviluppi, l-Awtorità tad-Djar ikkunsidrat li huwa ġustifikabbli li jsir trasferiment ta’ żewġ porzjonijiet ta’ art mis-sit tagħha a favur tas-soċjetà Polidano Properties Limited li jkejlu rispettivament madwar erba’ mija u tmintax punt sitta u tmenin metru kwadrat (418.86m2) fir-rigward tal-porzjon taħt il-livell tat-triq, liema porzjon qiegħda tiġi mmarkata bil-kulur roża fuq il-pjanta hawn annessa u mmarkata bħala ‘Dok. D’, u l-porzjon rimanenti ta’ mija u għaxra punt tnejn u għoxrin metru kwadrat (110.22m²) fuq il-livell tat-triq usque et coelum, liema porzjon qiegħed jiġi mmarkat bil-kulur roża fuq il-pjanta hawn annessa u mmarkata bħala ‘Dok. E’.

Illi l-korrispettiv finanzjarju għal dan it-trasferiment ġie maqbul fil-valur ta’ ħames mija u tlett elef, sitt mija u wieħed u tletin Ewro u wieħed u għoxrin ċenteżmu (€503,631.21) maqsum fis-somma ta’ wieħed u ħamsin elf seba’ mija u disgħa u għoxrin Ewro u wieħed u għoxrin ċenteżmu (€51,729.21) bħala l-prezz tal-porzjon tal-art taħt il-livell tal-art, filwaqt li s-somma ta’ erba’ mija u wieħed u ħamsin elf disa’ mija u żewġ Ewro (€451,902) bħala l-prezz tal-porzjon rimanenti fuq il-livell tal-art usque et coelum li ż-żewġ somom huma pagabbli mad-data tal-eżekuzzjoni tal-att pubbliku finali. B’dan iżda li l-Awtorità qiegħda espressament teskludi l-garanzija tad-difetti latenti fuq iż-żewġ porzjoni ta’ art.

Illi s-soċjetà Polidano Properties Limited, apparti l-ħlas tal-korrispettiv deskritt aktar ‘il fuq, qiegħda tintrabat fost affarijiet oħra li tibni l-ħajt diviżorju bejn iż-żewġ siti għas-spejjeż tagħha sa sena mill-eżekuzzjoni tal-att finali tal-bejgħ. Fin-nuqqas li tottempra ruħha ma’ dan l-obbligu sat-tali data, l-Awtorità għandha l-jedd li tibni dan il-ħajt diviżorju hi u tirkupra l-ispejjeż mingħand is-soċjetà Polidano Properties Limited.

Illi l-ftehim bejn il-partijiet jinkludi wkoll wegħda ta’ kostituzzjoni u servitù reċiproku fejn l-Awtorità tad-Djar sejra twiegħed u tobbliga ruħha bħala servitù in perpetwu favur is-soċjetà Polidano u s suċċessuri tagħha fit-titolu:

a) id-dritt ta’ aċċess perpetwu bir-riġel jew għal fini ta’ tiswijiet u manutenzjoni biss;
b) id-dritt ta’ ftuħ ta’ twieqi u aperturi, u dritt li jesporġu gallariji;
c) id-dritt ta’ dawl u arja (light and ventilation); fuq

porzjon diviża ta’ art li tkejjel mija u tmienja u sebgħin punt seba’ u disgħin metru kwadrat (178.97m²) u oħra li tkejjel madwar disgħa u tletin punt wieħed u għoxrin metru kwadrat (39.2lm²), liema żewġ porzjonijiet qegħdin jiġu mmarkati bil-kulur aħdar fuq il-pjanta tas-sit hawn annessa u mmarkata bħala ‘Dok. E’.

Illi din il-kostituzzjoni ta’ servitù mill-Awtorità tad-Djar a favur is-soċjetà Polidano Properties Limited qed issir versu l-prezz ta’ mitejn u tmienja u sittin elf u tliet mija u wieħed u sittin Ewro u erbgħin ċenteżmi (€268,361.40).

Illi fl-istess waqt, is-soċjetà Polidano Properties Limited qiegħda tikkostitwixxi servitù bid-dritt ta’ aċċess perpetwu bir-riġel, a favur l-Awtorità tad-Djar fuq porzjon diviż ta’ art li tkejjel mija u sitta u għoxrin punt disgħin metru kwadrat (126.90m²), liema porzjon qiegħed jiġi mmarkat bil-kulur isfar fil-pjanta tas-sit hawn annessa u mmarkata bħala 'Dok. E’.

Illi din il-wegħda ta’ kostituzzjoni ta’ servitù mis-soċjetà Polidano Properties Limited a favur tal-Awtorità tad-Djar qed issir versu l-prezz ta’ sitta u sittin elf, disa’ mija u tmienja u għoxrin Ewro u tlieta u sebgħin ċenteżmu (€66,928.73).

Illi t-trasferiment tal-artijiet u l-kostituzzjoni ta’ servitujiet qegħdin isiru soġġett għall-obbligazzjoni da parti tal-Awtorità tad-Djar jew il-Gvern ta’ Malta li fil-kas li jiġi ppruvat li s-soċjetà Polidano Properties Limited kienet fil-fatt is-sid tal-porzjon ta’ art ikkontestata, illi jkun hemm kumpens u in kontrokambju l-art tiġi trasferita formalment lill-Gvern ta’ Malta għall-prezz li jiġi stabbilit minn tliet periti li jitqabbdu bi qbil bejn il-partijiet.

Illi l-partijiet apparti dawn it-trasferimenti, kostituzzjonijiet u wegħdiet, qegħdin jobbligaw irwieħhom li jirtiraw irrevokabbilment kwalsiasi oġġezzjoni għall-applikazzjonijiet ta’ żvilupp relattivi għas-siti tal-kontroparti għall-finijiet tal-iżvilupp.

U billi fl-artikolu 31, sub-artikolu (ċ) ta’ Taqsima III tal-Att dwar l-Artijiet tal-Gvern (Kapitolu 573 tal-Liġijiet ta’ Malta), huwa maħsub li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment.

Billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b’dan riżolut illi jsir:

(i) trasferiment lis-soċjetà Polidano Properties Limited ta’ żewġ porzjonijiet ta’ art li jkejlu rispettivament 418.86m² fir-rigward tal-porzjon taħt il-livell tat-triq u 110.22m² fir-rigward tal-porzjon fuq il-livell tat-triq, liema porzjonijiet flimkien ikejlu b’mod kumuluttiv 529.08m² fl-art fil-pussess tal-Awtorità tad-Djar fl-inħawi magħrufa bħala ‘Tad-Dukkiena’ ġewwa Ħal Luqa, liema sit qiegħed jiġi mmarkat fuq il-pjanta annessa u mmarkata bħala ‘Dok. A’, bil-porzjonijiet rispettivi jiġu mmarkati separatament bil-kulur roża fuq il-pjanti annessi u mmarkati bħala ‘Dok. D’ u ‘Dok. E’ ; u

(ii) kostituzzjoni ta’ servitù reċiproku bejn l-Awtorità tad-Djar u s-soċjetà Polidano Properties Limited fuq tliet porzjonijiet ta’ art, l-ewwel tnejn immarkati bil-kulur aħdar (tal-Awtorità) u l-oħra bil-kulur isfar (tas-soċjetà Polidano) rispettivament fuq il-pjanta annessa u mmarkata bħala ‘Dok. E’,

Skont il-pattijiet u l-kundizzjonijiet imsemmija fl-abbozz hawnhekk anness u mmarkat bħala ‘Dok. MSAA1’.”.

Sur President, din l-art hija minn dawk l-artijiet li l-Knisja kienet għaddiet lill-Gvern bħala parti mill-ftehim mas-Santa Sede. Sussegwentament, dak iż-żmien, Gvern Nazzjonalista kien għadda numru ta’ artijiet lill-Awtorità tad-Djar. Fl-2003, meta beda l-proċess biex jiġi maħsub li hemmhekk isir żvilupp ta’ djar kien hemm il-problema li din l-art hija indiviżiva ma’ kuntrattur, li hija l-kumpanija Polidano. Allura kien hemm kontestazzjonijiet li t-tnejn daħlu fuq xulxin fil-konfini tal-iżvilupp li kienu se jagħmlu. Il-kumpanija Polidano, fuq biċċa art li qiegħda f’“dawn” in-naħiet tal-pjanta, baqgħet tgħid li hija tagħha u mhux tal-Gvern. Din l-art ma nbnietx minħabba dawn il-kontestazzjonijiet li ilhom għaddejjin 20 sena sħaħ. Meta nħtart jien bħala Segretarju Parlamentari, u sussegwentement bħala Ministru, bqajna għaddejjin bin-negozjati biex it-tnejn niżviluppaw kumplessi residenzjali. Il-parti tal-Gvern kienet se tiġi żviluppata f’numru ta’ appartamenti b’landscaping fin-nofs – l-Awtorità tal-Ippjanar kienet qed tinsisti li jsir basement komuni bejn it-tnejn, peress li din hija infill site ġewwa Ħal Luqa – u ovvjament il-parti ta’ Polidano kienet se tinbena wkoll. Però ma konniex qegħdin naqblu fuq third party rights. Dak iż-żmien anke l-uffiċjali tal-Awtorità kienu qegħdin jgħidu lill-kumpanija Polidano biex teħdilhom l-evidenza li l-provenjenza ta’ dik l-art ġejja mingħand il-bidwi li kien qed jgħidu li ġejja mingħandu, jew inkella mingħand il-Knisja li għaddietlu parti minnha. Id-dokumentazzjoni qatt ma nġabet però l-kontestazzjoni baqgħet hemm sal-aħħar. Allura konna wasalna fi ftehim li t-tnejn li aħna rridu nsibu forma ta’ qbil biex din l-art xi darba tinbena għax inkella se tispiċċa tibqa’ infill site u ma tinbena qatt. Kien hemm l-option li mmorru l-qorti u noqogħdu nistennewha tiddeċiedi, imma rajna li jkun aħjar li jsir dan il-ftehim li fih qed ngħidu li jekk il-kumpanija Polidano twaqqa’ l-kontestazzjoni tagħha, aħna nikkunsidraw li niddelineaw l-art min-nofs, biex ovvjament it-tnejn niżviluppaw. Il-manifest elettorali tal-Gvern kien qed jaħseb biex isib biċċa art ġewwa Ħal Luqa għal skop ta’ ġnien pubbliku, u wara konsultazzjoni li saret mal-kunsill lokali, il-Gvern iddeċieda li l-parti tagħna nagħmluha ġnien pubbliku. Meta saret din il-proposta, il-kumpanija Polidano xorta baqgħet tgħid li parti minn dak il-ġnien se jkun fuq art li hija tagħha, għalhekk konna ltqajna u għamilna tentattiv ieħor biex insibu kompromess. Konna ħriġna bil-proposta li l-kumpanija Polidano twaqqa’ l-kontestazzjoni imma ssir id-delineazzjoni. U li qed napprovaw hawnhekk illum huwa d-delineazzjoni biex iż-żewġ partijiet jiżviluppaw b’libertà u nkunu nafu d-delineazzjoni kif għandha ssir. Sussegwentament l-Awtorità tad-Djar qabbdet lill-Perit Denis Camilleri, li kemm-il darba jagħmel valutazzjonijiet għall-Gvern, sabiex jagħmel valutazzjoni għall-kumpens li trid tgħaddi l-kumpanija Polidano għal din id-delineazzjoni, mhux għal dik l-art li qed tgħid li hija tagħha, għax dik il-kontestazzjoni qed titwaqqa’, però daħħalna klawsola li tgħid li jekk xi darba tinġieb prova ċara li dik verament kienet ta’ Polidano, għandu dritt li jmur il-qorti u jitlob il-kumpens skont l-istima ta’ tliet periti. Imma llum hawnhekk qed napprovaw id-delineazzjoni biex jiġi żviluppat dak il-ġnien, u l-kumpanija Polidano tkun tista’ tiżviluppa l-parti l-oħra. Ovvjament aħna m’aħniex se ngħidulhom x’għandhom jagħmlu, però hemm il-planning policies li jridu jimxu magħhom, mill-bqija hija deċiżjoni tal-kumpanija. L-impenn tagħna hu li fil-parti tagħna se nkunu qegħdin niżviluppaw ġnien ġewwa Ħal Luqa bħalma wegħedna fil-manifest elettorali tagħna. Ġaladarba napprovaw dan it-trasferiment ikun jista’  isir il-kuntratt ma’ Polidano, imbagħad il-biċċa art li hija tal-Gvern tgħaddi għand Project Green, biex dawn ikunu jistgħu jiżviluppaw dak il-ġnien, kif wegħedna lin-nies ta’ Ħal Luqa.

IĊ-CHAIRPERSON: Grazzi, Ministru, tal-ispjegazzjoni tiegħek. Rimarki jew mistoqsijiet? L-Onor. Darren Carabott.

ONOR. DARREN CARABOTT: Ministru nirringrazzjak tal-ispjegazzjoni li tajt. Jekk ma jimpurtax xtaqt nagħmel xi domandi, anke għall-finijiet ta’ kontabilità u records. L-Oppożizzjoni ma tkunx infurmata bin-negozjati li jkun hemm għaddejjin fl-entitajiet tal-Gvern mal-privat f’dawn is-sitwazzjonijiet, hekk kif inhi l-proċedura, u allura d-domandi li se nagħmillek huma iktar bi ħsieb ta’ retro scena, kif wasalna hawnhekk, u ta’ ċerti klawsoli li hawn hawnhekk. 

Fl-ewwel domanda se nirreferi għall-premessi li hemm fil-kuntratt. Jekk fhimt sewwa, fil-kuntratt hemm premessi dwar rappreżentazzjoni li saret quddiem l-Awtorità tal-Ippjanar fl-istadju ta’ applikazzjoni tal-iżvilupp.

ONOR. RODERICK GALDES: Oġġezzjonijiet. 

ONOR. DARREN CARABOTT: Eżatt; qabel kienet objection u llum hija representation.    Jiġifieri qiegħed nagħmel referenza għall-premessi li hemm fit-tieni paġna, li qed jagħtu sfond tal-litigazzjoni. Il-litigazzjoni li hawn riferenza għaliha hawnhekk dejjem kienet dwar kwestjoni ta’ objection at planning stage. Interpellazzjoni fuq titolu minn kwestjoni ċivili kien hemm jew le?

ONOR. RODERICK GALDES: Il-litigazzjoni kienet fuq parti ta’ titolu u anke fuq parti ta’ oġġezzjoni tal-permess, għax jekk inti se tiżviluppa fuq il-parti ta’ ħaddieħor inti se titfa’ ukoll oġġezzjoni fuq l-Awtorità tal-Ippjanar biex ma tapprovax dak il-permess ħalli ma jkunx hemm problema fuq drittijiet ta’ terzi. L-oġġezzjoni mhux issa saret, imma saret taħt Gvern Nazzjonalista. 

ONOR. DARREN CARABOTT: Irrispettivament minn meta saret; m’iniex qed nirreferi għal hekk jien. Meta inti titfa’ planning application trid tiddikjara – u qed ngħid kif inhi llum għax  dak iż-żmien lanqas biss kont għadni noħlom li nkun avukat  –  jekk is-sit huwiex tiegħek jew le. Però hija bażi ta’ kontestazzjoni jekk is-sit huwiex tiegħek jew le. That is from a planning point of view. Issa jien qed nistaqsi jekk kienx hemm xi forma ta’ interpellazzjonijiet, bħal ittra uffiċjali – u qed nassumi li kawża ma nfetħitx – jew xi forma ta’ pass ġuridiku dwar il-kwestjoni ta’ titolu, jew inkella sempliċement...

ONOR. RODERICK GALDES: Il-kontestazzjoni saret mill-privat versus l-art tal-Gvern. Aħna għadna sal-lum ngħidu li dik l-art hija tal-Gvern. Il-kontestazzjoni ried jagħmilha l-privat, u l-privat baqa’ jhedded sal-aħħar ġurnata, inkluż meta saret id-diviżjoni, u jekk ma jiġix iffirmat dan il-kuntratt probabbli dak il-ġnien ma jkunx jista’ jinbena għax kien se jibqa’ għaddej bil-kontestazzjoni mbagħad tinfetaħ il-kawża. Allura jekk xejn wasalna s’hawn biex dik il-kontestazzjoni tinqata’ darba għal dejjem. 

ONOR. STANLEY ZAMMIT: Xi jfisser meta tgħid “tinqata’ darba għal dejjem”?

ONOR. RODERICK GALDES: Li aħna nkunu nistgħu niżviluppaw il-ġnien. 

ONOR. STANLEY ZAMMIT: Imma ta’ min ikun it-titolu?

ONOR. RODERICK GALDES: Il-kontestazzjoni fuq it-titolu se tiġi rtirata, però jekk il-kuntrattur xi darba jġib xi evidenza...

ONOR. STANLEY ZAMMIT: U ċjoè t-titolu jkun għadu taħt l-Awtorità tad-Djar.

ONOR. RODERICK GALDES: U se jibqa’... Jista’ jinbena l-ġnien. Jekk xi darba jew oħra l-kuntrattur iġibilna evidenza li verament dik l-art kienet tiegħu, ikun jista’ jitlob kumpens, imma ma jkunx jista’ jeħodilna l-art. 

ONOR. STANLEY ZAMMIT: Li qiegħda f’din ir-riżoluzzjoni. 

ONOR. RODERICK GALDES: Hekk hu. Illum qegħdin niddeterminaw li l-kontestazzjoni u l-ġlied li kien hemm għal 20 sena sħaħ se jieqaf darba għal dejjem bi qbil.

ONOR. STANLEY ZAMMIT: Illum m’aħniex qed nagħmlu transfer ta’ ownership. 

ONOR. RODERICK GALDES: Parti minnu tal-Gvern...

ONOR. DARREN CARABOTT: Hawnhekk hawn bejgħ.

ONOR. RODERICK GALDES: ...biex id-delineazzjoni ssir kif suppost għall-ġnien, u l-parti l-oħra qed tgħaddi lil Polidano, u hemmhekk hemm ikkwantifikat l-ammonti ta’ biċċiet ta’ art li se jgħaddu biex ikun hemm linja dritta bejn il-ġnien u l-parti ta’ Polidano. Dan apparti s-servitù, fejn qed nagħtuh ċans li jagħmel aperturi fuq il-ġnien li se jiġi żviluppat.

ONOR. STANLEY ZAMMIT: U vice versa wkoll.

ONOR. RODERICK GALDES: Hekk hu.

ONOR. DARREN CARABOTT: Kien hemm ittra uffiċjali biex bdew...?

ONOR. RODERICK GALDES: Naħseb li mhux ittra uffiċjali waħda kien hemm; kien hemm 20 sena sħaħ ta’ ittri uffiċjali.

ONOR. DARREN CARABOTT: Qed nistaqsi għax m’hawnx referenza għalihom fil-kuntratt. 

ONOR. RODERICK GALDES: Imorru lura sal-2003.

ONOR. DARREN CARABOTT: Ir-riżoluzzjoni qed titkellem fuq ftehim amikevoli.  Il-kuntratt ma jsemmix forma ta’ tranżazzjoni imma jsemmi bejgħ. 

ONOR. RODERICK GALDES: Imma mhux il-bejgħ tal-parti kkontestata. 

ONOR. DARREN CARABOTT: Bejgħ bi qbil fuq il-kundizzjonijiet...

ONOR. RODERICK GALDES: Bejgħ biex jiġu żviluppati ż-żewġ diviżjonijiet. 

ONOR. DARREN CARABOTT: Imma jekk hemm bejgħ...

ONOR. RODERICK GALDES: Il-bejgħ qed isir parti lilna u parti lilhom, biex aħna niddelineaw linja.

ONOR. DARREN CARABOTT: L-Awtorità mhijiex qed takkwistaha?

ONOR. RODERICK GALDES: Imma servitù...

ONOR. DARREN CARABOTT: Le qed takkwista b’xiri. M’hemmx xiri? (Interruzzjonijiet) Qed isir bejgħ min-naħa tal-Awtorità a favur il-parti privata, Polidano Properties Ltd.

ONOR. RODERICK GALDES: Iva.

ONOR. DARREN CARABOTT: Il-kontestazzjoni ta’ Polidano, sal-lum, qabel dan, kienet li dik il-parti li qed tinbigħ hija tiegħu. Naqblu?

ONOR. RODERICK GALDES: Le, fuq parti oħra. 

ONOR. DARREN CARABOTT: Eżatt. Dik hi li qed tispjega issa. Naqblu. Ftehemna. Issa li qed ngħid huwa li f’dan il-kuntratt teknikament, għalkemm fir-riżoluzzjoni qed tissemma tranżazzjoni, hawn m’hawnx forma ta’ qbil dwar li se jwaqqa’ l-pretenzjonijiet passati, futuri, u kollox. M’hemm xejn dwar dan. Korrett?

ONOR. RODERICK GALDES: Il-pretensjonijiet diġà kienu hemm waqt l-istadju tal-proċess tal-ippjanar. L-Awtorità tal-Ippjanar b’mod ċar kienet qed tgħidilna li m’aħniex se nwaqqgħu l-pretenzjonijiet u l-oġġezzjonijiet, mhijiex se tiddeċiedi, u allura l-ebda żvilupp ma seta’ isir fuq dak is-sit.

ONOR. DARREN CARABOTT: Hawnhekk m’hawn l-ebda dikjarazzjoni li...

ONOR. RODERICK GALDES: Fil-kuntratt il-kumpanija Polidano qed twaqqa’ totalment il-pretenzjonijiet li għandha fuq dik l-art. Issa se tinbena. 

ONOR. DARREN CARABOTT: F’liema klawsola?

ONOR. RODERICK GALDES: Fil-kuntratt hemm mitkub li se jkun hemm it-twaqqigħ tal-oġġezzjonijiet li kien hemm. 

ONOR. DARREN CARABOTT: Imma li hemm huwa dwar planning, jien qed nitkellem dwar titolu. Din hi d-distinzjoni. 

ONOR. RODERICK GALDES: Fuq titolu, jekk dawn jipprovdu evidenza jieħdu kumpens, imma mhux se jieħdu l-art lura.

ONOR. DARREN CARABOTT: Nagħmlu distinzjoni bejn planning objection u claim għat-titolu. Hawnhekk il-konsiderazzjonijiet qed jitkellmu dwar x’jista’ jiġi żviluppat, eċċ., imma jien qed nitkellem dwar il-kontestazzjoni fuq it-titolu. Dik mhijiex se tiġi settled b’dan għax m’hemm xejn li jien qed inwaqqa’ l-claim tiegħi fuq dik l-art.

ONOR. RODERICK GALDES: Iva, imma aħna dejjem għidna li dik hija art tal-Gvern. F’każ li l-kumpanija tipprovdi evidenza li l-art l-oħra hija tal-privat, hawn miktub kif naġixxu, u ċjoè jitqabbdu tliet periti, issir valutazzjoni u titlob il-kumpens lill-Gvern bħala parti minn esproprjazzjoni. Però sal-lum dik għadha ma nġabitx, u probabbli ma tinġieb qatt. (Interruzzjonijiet) Hemm mekkaniżmu stabbilit. Jitħallas biss jista’, inkella se nibqgħu mwaħħlin. 

ONOR. DARREN CARABOTT: Qed nifhem li r-root of title qatt ma ġie stabbilit, mill-ebda parti.

ONOR. RODERICK GALDES: Le, aħna dejjem għedna li l-parti tagħna hija tal-Gvern. 

ONOR. DARREN CARABOTT: Jiġifieri l-pożizzjoni tal-Gvern dejjem kienet hekk, però r-root of title qed nassumi li...

ONOR. RODERICK GALDES: Il-punt huwa li jekk ilek tgħidli 20 sena li hija tiegħek, u wara, pereżempju, 30 sena jirriżulta li veru u li d-dokument li kellek juri li hija tiegħek, se tieħu kumpens dovut, imma mhux se teħodli l-art lura. 

ONOR. DARREN CARABOTT: Però qed nifhem li kemm-il darba intalbu jġibu l-prova tat-titolu, u l-prova qatt ma nġabet.

ONOR. RODERICK GALDES: Issa ktibniha hawnhekk.

ONOR. DARREN CARABOTT: Saru riċerki min-naħa tal-Awtorità sabiex tiġi kkonfermata l-pożizzjoni? Jew sempliċement il-Gvern tefa’ l-oneru tal-prova tat-titolu fuq in-naħa l-oħra?

ONOR. RODERICK GALDES: Kollega, jien infurmat li meta fl-2003 dik l-art għaddiet lilna mill-Joint Office, għaddiet permezz ta’ avviż legali u ġiet ippubblikata fil-Gazzetta tal-Gvern. Ma jidhirlix li jsiru riċerki oħrajn apparti dak, għax ir-riċerki jkunu saru dak iż-żmien min-naħa tad-Dipartiment. 

ONOR. DARREN CARABOTT: Ħa nistaqsi issa dwar xi ħaġa kompletament differenti marbuta ma’ din, li hija l-valuation. 

ONOR. RODERICK GALDES: Preżenti hawnhekk hawn il-Perit Denis Camilleri sabiex ikun jista’ jirrispondi d-domandi dwar dan.

IĊ-CHAIRPERSON: Bil-permess tal-Kumitat insejjaħ lill-Perit Denis Camilleri fuq il-mejda.

ONOR. DARREN CARABOTT: Perit se nagħmel riferenza għal Dok F, li huwa l-valuation report. Jekk fhimt sew, il-valuation hija dated as at 8th August 2024. Naqblu? 

IL-PERIT DENIS CAMILLERI:  Iva.

ONOR. DARREN CARABOTT:  Ġejt infurmat jew mitlub sabiex issir revaluation as at today, jew le?

IL-PERIT DENIS CAMILLERI: Le. Naħseb li l-ewwel stima li għamilt kien fl-2021.

ONOR. DARREN CARABOTT: Fil-fatt fl-2022, għax hemm riferenza għaliha. 

IL-PERIT DENIS CAMILLERI: Din hija l-aħħar waħda.

ONOR. DARREN CARABOTT: Skont ir-rapport l-ewwel valuation hija datata 24 ta’ Ottubru 2022. Li qed nistaqsi jien huwa jekk ġejtx mitlub tagħmel revaluation sabiex tkun tirrifletti l-valur tal-lum.

IL-PERIT DENIS CAMILLERI: Ħadniha into consideration. 

ONOR. DARREN CARABOTT: Imma as at 2024, mhux as at 2025.

IL-PERIT DENIS CAMILLERI: Ma kienx hemm żieda fuq il-valur tal-art. 

ONOR. DARREN CARABOTT: F’sena?

IĊ-CHAIRPERSON: Jekk kien hemm bdil fil-valur, ma naħsibx li naqas. Mhux hekk?

ONOR. DARREN CARABOTT: Qed jgħid li ma kienx hemm.

IĊ-CHAIRPERSON: Ma naħsibx li dan il-Kumitat għandu jkun l-avukat tal-privat.

ONOR. DARREN CARABOTT: Anzi, qed ngħidu l-kontra; qed inkunu l-avukati tal-Istat.

IĊ-CHAIRPERSON: Mela l-mistoqsija hija valida.

ONOR. DARREN CARABOTT: Grazzi.

IĊ-CHAIRPERSON: Jiġifieri aħna komdi bid-dikjarazzjoni tal-perit?

ONOR. RODERICK GALDES: Jien naħseb li nistgħu noqogħdu fuq li qed jgħid il-perit.

ONOR. GLENN BEDINGFIELD (Segretarju Parlamentari għall-Indafa Pubblika): Bid-dikjarazzjoni tal-perit komdi għax għandna fiduċja fih.  Li għadni ma nistax nifhem hu x’pożizzjoni se jieħdu l-kollegi, għax għadni ma nistax nifhem jekk humiex favur li jsir dan il-żvilupp tal-ġnien o meno.

ONOR. DARREN CARABOTT: Għalhekk qed nistaqsu.

ONOR. GLENN BEDINGFIELD: Għandkom kull dritt tistaqsu, bla dubju, u għalhekk qegħdin hawnhekk, imma għadni ma fhimtx jekk intomx qed taqblu ma’ dak li qed jipproponi l-Gvern o meno.

ONOR. RODERICK GALDES: Tajjeb li ngħidu li valutazzjoni normalment iddum valida 18-il xahar għall-fini tal-Awtorità tal-Artijiet.

ONOR. STANLEY ZAMMIT: Jien għandi mistoqsija fuq l-issue tal-ġnien, eċċ. B’dan kollu, l-area tal-open space se tonqos minn dak li oriġinarjament kien maħsub, jew le? Jew meta ġie maħsub, il-linja kienet diġà determinata?

ONOR. RODERICK GALDES: Il-linja li qed niddeterminaw hawnhekk kienet se ssir xorta, immaterjali minn jekk ikunx hemm ġnien jew inkella djar. Fil-parti li se ssir din id-delineazzjoni qabel kien se jsir landscaping bejn iż-żewġ naħat, parti tittieħed mill-art tagħna u parti tittieħed mill-art ta’ Polidano. Hawnhekk li qed nagħmlu huwa delineazzjoni u l-parti l-oħra ddeċidejna li nagħmluha ġnien.  (Interruzzjonijiet) Allura ħallejna d-delineazzjoni kif kienet. 

ONOR. STANLEY ZAMMIT: Jiġifieri l-area tal-ġnien ma naqsitx minn kif kienet fil-ħsieb oriġinali.

ONOR. RODERICK GALDES: Le.

ONOR. STANLEY ZAMMIT: Jiġifieri dak li kien imwiegħed fil-programm elettorali, li għamilt referenza għalih...

ONOR. RODERICK GALDES: Kieku kellna naqtgħu l-ġnien barra u l-Gvern jiddeċiedi li jiżviluppa l-parti tiegħu, dik id-delineazzjoni xorta kienet se ssir.

ONOR. STANLEY ZAMMIT: Imma l-mistoqsija tiegħi hija jekk l-area stabbilita fil-wegħda elettorali hijiex se tonqos jew le.

ONOR. RODERICK GALDES: Il-ġnien issa qed napplikaw għalih. Għadna ma ddeterminajniex l-area li kien hemm qabel fuq ġnien. Kien hemm delineazzjoni lesta u kien se jiġi żviluppat... (Interruzzjonijiet) Konna qed nikkunsidraw dik il-linja. Dik il-linja kienet se ssir anke bl-iżvilupp... Għandna pjanti li juru l-parti tad-delineazzjoni u l-iżvilupp li kienet se se tagħmel l-Awtorità tad-Djar bħala appartamenti. Lil Project Green aħna se nagħtuha l-parti li kienet se tiġi delineata wara li jsir dak l-iżvilupp, jew ġnien kif se jsir issa. Ma missejnihiex l-area tal-ġnien. 

ONOR. STANLEY ZAMMIT: Dik kienet il-mistoqsija fil-fatt.

ONOR. DARREN CARABOTT: Għalfejn ma sarx b’mod kontestwali dan kollu, ċjoè li Project Green tkun parti fuq il-ftehim u jkun hemm ftehim wieħed fejn jista’ jkun hemm it-trasferimenti? L-Awtorità tad-Djar hawnhekk qiegħda tirriafferma l-pożizzjoni tagħha, id-delineazzjoni, u qiegħda tbigħ parti minn din l-art. Il-parti li se tinżamm mill-Awtorità tad-Djar se tingħata lil Project Green, li se jiżviluppaw l-open space. Issa jien qed nistaqsi għalfejn ma sarx mill-ewwel it-trasferiment lil Project Green fuq l-istess att sabiex...

ONOR. RODERICK GALDES: Fil-fatt stajna għamilna hekk. L-għada li tħabbar li se jsir ġnien jien stajt qbadt u għaddejt l-art kif inhi lil Project Green, u l-proġett ma kien isir għax imbagħad jerġgħu jidħlu f’kontroversja... Jien qed ngħaddi l-art meħlusa minn kull kontestazzjoni u delineata lesta biex isir dak il-ġnien. Ħadna sitt xhur oħra nippruvaw naslu fi ftehim mal-iżviluppatur, biex kulħadd ikun jista’ jibni l-parti tiegħu. Jien ma naħsibx li Project Green kellhom il-ħsieb li jidħlu f’dawn in-negozjati għalxejn. L-art hija tal-Awtorità tad-Djar u hi trid tgħaddiha lil Project Green, imma trid tgħaddihielha meħlusa. Il-Ministru Miriam Dalli dejjem qaltli biex neħilsilha dik il-parti u nagħtihielha ħalli tiżviluppaha. Jekk se tibqa’ bil-kontestazzjoni kif inhi, probabbli ma jsir xejn. 

ONOR. DARREN CARABOTT: Mr Chairman, nista’ nitolbok tissospendi l-laqgħa għal ftit minuti biex bħala Membri tal-Oppożizzjoni niddeliberaw ftit bejnietna?

IĊ-CHAIRPERSON: Rigward l-istima, bħala Kumitat qed naċċettaw ir-risposta li l-istima għadha valida?

ONOR. DARREN CARABOTT: Jekk tagħtini ċans se nitkellem ftit mal-kollega. 

IĊ-CHAIRPERSON:  Il-Kumitat huwa sospiż għal ftit minuti.

Fl-3.49 p.m. il-Kumitat ġie sospiż u rriżuma fl-3.55 p.m.

IĊ-CHAIRPERSON: Il-Kumitat qiegħed jirriżumi.  Il-Membri tal-Oppożizzjoni fuq il-Kumitat xtaqu ftit aktar ħin sabiex jitkellmu mal-kumplament tal-grupp u għalhekk se naġġorna l-laqgħa hawnhekk u nerġgħu niltaqgħu nhar il-Erbgħa fis-2.00p.m.  biex inkomplu d-diskussjoni dwar din ir-riżoluzzjoni.  Nirringrazzjakom.

Id-diskussjoni dwar din ir-riżoluzzjoni ġiet interrotta u baqgħet aġġornata.

Fl-3.56 p.m. il-Kumitat ġie aġġornat għal nhar l-Erbgħa, 4 ta’ Ġunju, 2025 bl-istess aġenda.

